
Na osnovu člana 22 Statuta Brčko distrikta BiH - prečišćeni tekst (Službeni
glasnik Brčko distrikta BiH, broj 2/10), Skupština Brčko distrikta BiH, na 12. redovnoj
sjednici održanoj 30. maja 2013. godini, usvaja

ZAKON
O IZMJENAMA I DOPUNAMA ZAKONA O PUTEVIMA  BRČKO DISTRIKTA BiH

Član 1

U Zakonu o putevima Brčko distrikta BiH (Službeni glasnik Brčko distrikta BiH,
brojevi: 43/04, 19/07 i 17/09) u članu 1 riječ: „javnih“ briše se.

Član 2

U članu 4 stav 1 mijenja se i glasi:
„Javni putevi su:

1. magistralni,
2. regionalni,
3. lokalni putevi utvrđeni Odlukom o utvrđivanju lokalnih puteva na području

Brčko distrikta BiH (u daljnjem tekstu: lokalni putevi),
4. ulice u naselju i gradu Brčko.

Odluku iz stava 1 tačke 3 ovog člana donosi Vlada Brčko distrikta BiH (u daljnjem
tekstu: Vlada), na prijedlog Odjeljenja za javne poslove.“

Član 3

U članu 5 stav 2 briše se.

Član 4

Član 13 mijenja se i glasi:
„Član 13

Izgradnja, rekonstrukcija, održavanje i zaštita javnih puteva i dijela nekategorisanih
puteva, utvrđenih Odlukom o utvrđivanju prioritetnih nekategorisanih puteva (u
daljnjem tekstu: dio nekategorisanih puteva), djelatnosti su od općeg interesa.

Odluku iz stava 1 ovog člana donosi Vlada na prijedlog Odjeljenja za javne poslove.“

Član 5

Član 14 briše se.

Član 6

Iza člana 15 dodaje se novi član 15a i glasi:

„Član 15a

Izgradnja, rekonstrukcija i razvoj javnih i dijela nekategorisanih puteva, kao i tehnička
regulacija saobraćaja, u nadležnosti je Odjeljenja za javne poslove.

Skupština Brčko distrikta BiH može izgradnju i rekonstrukciju javnih puteva odlukom
povjeriti Javnom preduzeću „Putevi Brčko“ d.o.o. Brčko distrikt BiH (u daljnjem tekstu:
Javno preduzeće).

U slučaju iz stava 2 odredbe ovog zakona koje su vezane za izgradnju i
rekonstrukciju puteva primjenjuju se i na Javno preduzeće.“

Član 7

U članu 18 dodaje se novi stav 2 koji glasi:

„Odjeljenje za javne poslove, uz saglasnost Policije Brčko distrikta BiH, može
privremeno  zabraniti saobraćaj, ako se radovi na izgradnji i rekonstrukciji puta ne
mogu izvesti bez obustavljanja saobraćaja, na tom dijelu puta.“

Dosadašnji stavovi 2, 3 i 4 postaju stavovi 3, 4 i 5.

Član 8

Član 25 mijenja se i glasi:
„Član 25

Održavanje puta obuhvata izvođenje radova kojim se osigurava nesmetan i siguran
saobraćaj i čuva upotrebna i realna vrijednost puta, u koje spadaju:

1. pregled, utvrđivanje i ocjena stanja puteva i objekata,
2. mjestimično popravljanje kolovozne konstrukcije, potpornih i obložnih zidova,

obloga i ostalih elemenata trupa puta,
3. čišćenje kolovoza i ostalih elemenata puta u granicama putnog pojasa,
4. uređenje bankina,
5. uređenje i očuvanje kosina, nasipa, usjeka i zasjeka,
6. čišćenje i uređenje jaraka, rigola, propusta i drugih dijelova sistema za

odvodnjavanje puta,
7. popravka putnih objekata,
8. postavljanje, popravka i zamjena nedostajućih i uništenih, odnosno oštećenih

saobraćajnih znakova i svjetlosne saobraćajne signalizacije,



9. obnavljanje i čišćenje horizontalne i vertikalne saobraćajne signalizacije,
10.postavljanje, zamjena i popravka nedostajuće i uništene, odnosno oštećene

opreme puta i objekata i opreme za zaštitu puta, saobraćaja i okoline,
11.čišćenje opreme puta i objekata, opreme za zaštitu puta, saobraćaja i okoline,
12.košenje trave i uređenje zelenih površina u putnom pojasu,
13.čišćenje snijega i leda s kolovoza puteva i ulica, trotoara i pješačkih staza,

autobuskih stajališta, bankina i rigola, posipanje kolovoza u krivinama i većim
nagibima puta, kao i na mostovima u slučaju poledice,

14.obavještavanje javnosti o stanju prohodnosti javnih puteva, vanrednim
događajima na njima i o meteorološkim uslovima značajnim za sigurno
odvijanje saobraćaja,

15.obnavljanje i zamjena dotrajalih propusta i drenažnih sistema, potpornih i
obložnih zidova i dilatacionih naprava,

16.sanacija klizišta i odrona,
17.ugrađivanje ivičnjaka i sanacija pješačkih staza,
18.obnavljanje i zamjena dotrajalog donjeg i gornjeg stroja trupa puta,
19.zamjena završnog sloja saobraćajnice bez izmjene širine saobraćajnice,
20.poboljšanje elemenata puta, ublažavanje uzdužnih nagiba, promjena

poprečnog nagiba kolovoza, ispravka elemenata horizontalnih i vertikalnih
krivina, poboljšanje elemenata raskrsnica u nivou,

21.popravka mostova, nadvožnjaka, podvožnjaka i vijadukata i antikorozivna
zaštita čeličnih elemenata.

Radovi održavanja iz tački 18, 19, 20, 21 izvode se uz pribavljenu projektnu
dokumentaciju.“

Član 9

Iza člana 25 dodaje se član 25a i glasi:

„Član 25a

Javno preduzeće obavlja djelatnost održavanja i zaštite:
1. dijela magistralnih i svih regionalnih puteva, na osnovu sporazuma s entitetima

Bosne i Hercegovine,
2. lokalnih puteva, ulica u naselju i gradu Brčko i dijela nekategorisanih puteva.“

Član 10

Član 27 mijenja se i glasi:

„Član 27

Radovi na održavanju javnog puta izvode se na način da se ne obustavlja saobraćaj
na putu.



U slučaju potrebe obustavljanja saobraćaja zbog izvođenja radova, izvođač radova
podnosi zahtjev Javnom preduzeću.

U slučaju iz stava 2 ovog člana, Javno preduzeće, nakon pribavljene saglasnosti
Policije Brčko distrikta BiH, dužno je:

1. najkasnije u roku od 48 sati prije početka obustave saobraćaja, putem
sredstava javnog informisanja obavijestiti učesnike u saobraćaju o
obustavi saobraćaja i preusmjeravanju saobraćaja za vrijeme obustave,

2. naložiti izvođaču radova postavljanje dopunske saobraćajne
signalizacije i preduzimanje ostalih radnji za sigurno odvijanje
saobraćaja.

Ukoliko se radovi izvode na dionici puta gdje nije moguće preusmjeriti saobraćaj,
Javno preduzeće može zahtijevati da se radovi izvode noću.“

Član 11

Član 28 briše se.

Član 12

U članu 29 riječi: „na prijedlog Odjeljenja za javne poslove“ zamjenjuju se riječima:
„na prijedlog organa nadležnog za poslove civilne zaštite“.

Član 13

Član 30 mijenja se i glasi:

„Član 30

Pod zaštitom puteva podrazumijeva se:
1. zaštita puta od prekomjernog opterećenja,
2. zaštita puta od prekoračenja ukupne mase i osovinskog opterećenja,
3. zaštita od bespravne gradnje objekata u putnom i zaštitnom pojasu puta,
4. regulisanje gradnje prilaznih puteva i osiguranje preglednosti na raskrsnicama i u
krivinama,
5. zaštita od nekontrolisanog izlaska većeg broja ljudi, djece, te stoke i divljači na put,
6. sprečavanje vršenja radnji na putu i u putnom pojasu kojima bi se mogao oštetiti
put, odnosno ugrožavati saobraćaj ili povećati troškovi održavanja puta,
7. regulisanje postavljanja kablova, vodova i instalacija u trupu puta, u putnom i
zaštitnom pojasu puta,
8. sprečavanje deponovanja materijala u putnom i zaštitnom pojasu puta,
9. uklanjanje zaustavljenih, pokvarenih, napuštenih i oštećenih vozila sa puta i iz
putnog pojasa,
10. regulisanje postavljanja i dopune turističke signalizacije,
11. regulisanje postavljanja natpisa u zaštitnom pojasu puta,
12. obaveza ugovaranja održavanja i zaštite puta.“



Član 14

U članovima 31, 33, 35 stav 1, 40, 41 i 64. riječi: „Odjeljenja za javne poslove“ u
različitim padežima zamjenjuju se riječima: „Javnog  preduzeća“ u odgovarajućim
padežima.

Član 15

U članu 34 stavu 1 riječi: „Odjeljenje za javnu sigurnost“ zamjenjuju se riječima:
„Javno  preduzeće“.

Stav 4 mijenja se i glasi:

„Prevoznik može nastaviti prevoz nakon što plati na račun Javnog preduzeća
naknadu iz stava 2 ovog člana, te kada dobije odobrenje za vanredni prevoz ili
uskladi ukupnu masu vozila i njegovo osovinsko opterećenje s propisanim
normativima i uslovima iz dozvole.“

Član 16

U članu 35 stav 3 briše se.

Član 17

U članu 39 stav 1 mijenja se i glasi:

„Vozilo koje se na kolovozu puta popriječilo ili vozilo koje snagom vlastitog motora ne
može savladati uspon, oštećeno vozilo ili vozilo u kvaru, vozač je dužan odmah
ukloniti s kolovoza, a ako on to ne učini u roku od jednog sata (1h), Javno preduzeće
izdaje nalog izvođaču radova koji održava put da uklanjanje vozila, odnosno tereta
izvrši na račun vlasnika, odnosno korisnika vozila.“

Stav 4 briše se.

Član 18

U članu 44 stavu 2 riječi: „ograde i“ brišu se.

Član 19

Član 45 mijenja se i glasi:

„Član 45



Javno preduzeće izdaje saglasnost, obračunava i naplaćuje naknadu za postavljanje
reklamnih panoa, oglasa, oznaka kojima se obilježavaju nepokretna kulturna dobra,
turistički i drugi objekti (u daljnjem tekstu: natpisa) u putnom i zaštitnom pojasu puta
izvan gradske zone.

Poslove iz stava 1 ovog člana u gradskoj zoni obavlja Ured za upravljanje javnom
imovinom, uz prethodno pribavljenu saglasnost Javnog preduzeća.“

Član 20

Član 46 mijenja se i glasi:
„Član 46

„Javno preduzeće dužno je da podnese inicijativu inspekciji za puteve da pokrene
postupak radi rušenja objekata i priključaka na javni put, odnosno uklanjanje ograda i
zasada, instalacija, vodovoda, cjevovoda, kablova, i natpisa koji su izgrađeni
suprotno odredbama ovog zakona.“

Član 21

U članu 47 stav 1 mijenja se i glasi:

„Policija Brčko distrikta BiH može na prijedlog ovlaštenih inspektora ili Javnog
preduzeća zabraniti saobraćaj:
1. ako se put nalazi u takvom stanju da se na njemu uopće ne može vršiti saobraćaj
ili se ne može vršiti saobraćaj samo za pojedina vozila,
2. ako bi saobraćaj pojedinih vrsta vozila nanosio štetu putu i putnim objektima.“

Iza stava 1 dodaje se novi stav 2 koji glasi:
„U slučajevima iz stava 1 ovog člana Policija može zabraniti saobraćaj:
1. na cijelom putu,
2. na pojedinim dijelovima puta,
3. za pojedine vrste vozila.“

Stavovi 2 i 3 postaju stavovi 3 i 4.

Član 22

Član 48 briše se.

Član 23

Član 50 mijenja se i glasi:

„Član 50



Upravljanje u smislu ovog zakona obuhvata: planiranje, vršenje investitorske funkcije,
ustupanje radova, organizovanje i obavljanje stručnih poslova, organizovanje
stručnog nadzora, organizovanje i kontrola naplate naknada za upotrebu puta,
izdavanje saglasnosti i dozvola, tehničku regulaciju saobraćaja i vođenje evidencije o
putevima.

Upravljanje u okviru djelatnosti izgradnje i rekonstrukcije puteva u nadležnosti je
Odjeljenja za javne poslove.

Upravljanje u okviru djelatnosti održavanja i zaštite puteva djelatnost je Javnog
preduzeća.“

Član 24

Član 51 mijenja se i glasi:

„Član 51

Izgradnja i rekonstrukcija puteva vrši se na osnovu dugoročnog, srednjoročnog i
godišnjeg finansijskog plana koji donosi Vlada na prijedlog Odjeljenja za javne
poslove.“

Član 25

Član 52 mijenja se i glasi:

„Član 52

Javno preduzeće dužno je da, u skladu s godišnjim planom održavanja i zaštite i
osiguranim finansijskim sredstvima za održavanje i zaštitu puteva, osigura trajno i
kvalitetno održavanje i zaštitu puteva i nesmetano odvijanje saobraćaja na njima.“

Član 26

Član 53 mijenja se i glasi:

„Član 53

Izvođenje radova izgradnje, rekonstrukcije, održavanja  i zaštite puteva dodjeljuje se
izvođaču ugovorom, u skladu sa Zakonom o javnim nabavkama Bosne i Hercegovine
i Zakonom o prostornom planiranju i građenju Brčko distrikta BiH.“

Član 27



Član 54 mijenja se i glasi:

„Član 54

Izvođač radova kojem se ugovorom dodijeli izvođenje radova izgradnje,
rekonstrukcije, održavanja i zaštite puteva i objekata na putevima, odgovoran je za
kvalitetno, stručno i blagovremeno izvođenje radova.

Odjeljenje za javne poslove ili Javno preduzeće odgovara za štetu koja nastane
korisnicima puteva koji postupaju u skladu s propisima o sigurnosti saobraćaja na
putevima, ako je šteta nastala zbog propuštanja blagovremenog izvršavanja
pojedinih potrebnih radova i preduzimanja odgovarajućih mjera na izgradnji,
rekonstrukciji, održavanju i zaštiti puteva.

Odjeljenje za javne poslove ili Javno preduzeće ima pravo na nadoknadu sredstava
isplaćenih za štetu od izvođača radova, ako je šteta nastala usljed neizvršavanja,
odnosno nekvalitetnog, nestručnog i neblagovremenog izvršavanja radova.“

Član 28

Član 55 mijenja se i glasi:

„Član 55

Javno preduzeće izdaje:
1. saglasnost za priključenje prilaznog puta na javne puteve,
2. saglasnost za postavljanje natpisa u putnom i zaštitnom pojasu puta,
3. saglasnost za postavljanje instalacija na javnim putevima, putnom i zaštitnom
pojasu puta,
4. saglasnost za postavljanje objekata i postrojenja u putnom i zaštitnom pojasu puta,
5. dozvole za vanredni prevoz.

Postupak donošenja akata iz stava 1 ovog člana provodi se u skladu sa Zakonom o
upravnom postupku Brčko distrikta Bosne i Hercegovine.

Protiv upravnih akata iz stava 1 ovog člana može se podnijeti žalba Apelacionoj
komisiji Brčko distrikta BiH.

Upravne akte iz stava 1 ovog člana Javno preduzeće dužno je dostaviti i inspekciji za
puteve.“

Član 29

Član 57 mijenja se i glasi:

„Član 57



Sredstva za finansiranje izgradnje i rekonstrukcije, održavanja i zaštite puteva
osiguravaju se  iz:

1. naknada za upotrebu puta,
2. naknada za puteve (putarina) koja se plaća na promet derivata nafte,
3. budžeta Brčko distrikta BiH,
4. finansijskih kredita,
5. ulaganja domaćih i stranih lica i
6. drugih izvora u skladu sa zakonom.

Naknade iz stava 1 tački 1 i 2 ovog člana prihod su Javnog preduzeća.

Naknada iz stava 1 tačke 2 ovog člana koristi se u skladu s propisima kojima se
reguliše  namjena navedene naknade.“

Član 30

Iza člana 57 dodaje se član 57a koji glasi:

„Član 57a

Naknade za upotrebu puta su:

1. godišnja naknada za upotrebu puteva koja se plaća pri registraciji vozila na
motorni pogon,
2. posebna naknada za upotrebu puta, njegovog dijela ili putnog objekta,
3. naknada od dozvola za međunarodni prevoz,
4. naknada za vanredni prevoz,
5. naknada za postavljanje natpisa u putnom i zaštitnom pojasu puta,
6. naknada za uklanjanje vozila i tovara s puta i zaštitnog pojasa puta.“

Član 31

Član 58 mijenja se i glasi:

„Član 58

Visinu naknada iz člana 57a stava 1 tački 1 i 3 ovog zakona utvrđuje Vlada na
prijedlog Odjeljenja za javne poslove.

Visinu naknada iz člana 57a stava 1 tački 2, 4, 5 i 6 ovog zakona utvrđuje Javno
preduzeće.“

Član 32

Član 59 briše se.

Član 33



U članu 63 stavu 1 riječi: „preduzeće za održavanje puteva, investitor ili drugo pravno
lice“ zamjenjuju se riječima: „investitor ili izvođač“.

Član 34

Član 65 mijenja se i glasi:

„Član 65

Novčanom kaznom od 100 do 1.000 KM kaznit će se odgovorno lice u Odjeljenju za
javne poslove ili odgovorno lice u Javnom preduzeću, ako:

1. javni put, njegov dio ili putni objekt preda na upotrebu bez propisanog odobrenja,
odnosno ne objavi predaju javnog puta na upotrebu (član 17 stav 3 ovog zakona),
2. u toku izvođenja radova na održavanju puta ne osigura nesmetan saobraćaj (član
25 ovog zakona),
3. ne osigura trajno, neprekidno i kvalitetno održavanje i zaštitu puta (član 52 ovog
zakona),
4. ne vodi evidenciju o putevima (član 50 ovog zakona).“

Član 35

U članu 68 iza riječi: „Odjeljenju za javne poslove“ dodaju se riječi: „ili odgovorno lice
u Javnom preduzeću“.

Tačka 6 briše se.

Član 36

Član 69 mijenja se i glasi:
„Član 69

U roku od 12 mjeseci od dana stupanja na snagu ovog zakona, na prijedlog
Odjeljenja za javne poslove, Vlada će donijeti sljedeće propise:

1. Pravilnik o postavljanju reklama i drugih natpisa pored javnih puteva,
2. Pravilnik o održavanju i zaštiti javnih puteva,
3. Pravilnik o minimalnim tehničkim uslovima za izgradnju i upotrebu autobuskih
stajališta,
4. Pravilnik o minimalnim tehničkim uslovima za izradu priključka na javne puteve,
lokaciju objekata i polaganje instalacija u putnom i zaštitnom pojasu puta,
5. Odluku o visini godišnje naknade za upotrebu puteva koja se plaća pri registraciji
vozila na motorni pogon,
6. Odluku o visini naknade od dozvola za međunarodni prevoz.“



Član 37

Iza člana 69 dodaje se novi član 69a i glasi:

„Član 69a

U roku od 12 mjeseci od dana stupanja na snagu ovog zakona, Javno preduzeće će
donijeti sljedeće propise:

1. Odluku o visini naknade za upotrebu puta, njegovog dijela ili putnog objekta,
2. Odluku o visini naknade za vanredni prevoz,
3. Odluku o visini naknade za postavljanje reklama i drugih  natpisa pored javnih
puteva,
4. Odluku o visini naknade za uklanjanje vozila i tovara s puta i zaštitnog pojasa
puta.“

Član 38

U članu 70 stav 2 mijenja se i glasi:

„Do donošenja propisa iz člana 69 i 69a ovog zakona primjenjivat će se propisi koji
su na snazi na dan stupanja na snagu ovog zakona, ukoliko nisu u suprotnosti s ovim
zakonom.“

Iza stava 2 dodaje se stav 3 i glasi:

„Do početka rada Javnog preduzeća poslove upravljanja u okviru djelatnosti
održavanja i zaštite puteva obavlja Odjeljenje za javne poslove.“

Član 39

Ovaj zakon stupa na snagu prvog narednog dana od dana objavljivanja u Službenom
glasniku Brčko distrikta BiH.

